Juan José Lizarbe Baztán jaunak galdera egin du jakiteko zein den “Krisiaren aurkako neurriak, ostalaritzaren sektorea dinamizatzeko” izeneko aurrekontu-lerroak 2011ko ekainaren 30ean duen exekuzioaren gradua, maila eta zenbatekoa.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2011ko irailaren 12ko 8. Nafarroako Parlamentuko Aldizkari Ofizialean.

ERANTZUNA

Socialistas de Navarra parlamentu-taldeari atxikitako foru parlamentari Juan José Lizarbe Baztán jaunak galdera egin du Nafarroako Aurrekontu Orokorretako "Krisiaren aurkako neurriak, 2011n ostalaritzaren sektorea dinamizatzeko" izeneko aurrekontu-lerroaren zenbait alderdiri buruz (PES-00090). Hona Nafarroako Gobernuko Kultura, Turismo eta Erakunde Harremanetarako kontseilariaren erantzuna:

Proiektu horri dagokionez, irailaren 20an lehenengo fasea abiarazi da, 145.000 eurorekin. Fase horretan ondoko ekintzak egitea aurreikusi da: komunikaziokoak eta prentsa kabinetearekin loturikoak, on line marketingari buruzko programa, sare sozialetan, turismoko atarietan eta blog espezializatuetan gauzatuko diren ekintzekin, sustapen-euskarri eta bideoak prestatzea, hiztegi gastronomiko bat, eta aurreikusitako prestakuntza plana gauzatzea.

Ekintza guztiak Nafarroako Gastronomia Sustatzeko Planean aurreikusitakoaren arabera gauzatu dira.

Bigarren fasean (305.000 euro), sustapen-ekintzak eginen dira azoketan, eta aurkezpen desberdinak prestatzen ari dira, 2011ko laugarren hiruhilekoan Frantzian, Britainia Handian, Madrilen eta Bartzelonan egiteko.

Ostalarien Elkarteak Anapeh elkartearen lankidetzarekin sustaturiko ekintza honek Nafarroako ostalaritzaren eta gastronomiaren sektore osoa hartzen du, eta departamentuaren berrantolamenduaren ondorioz, Nafarroako Gobernuko Kultura, Turismo eta Erakunde Harremanetarako Departamentuaren esku geratu da.

Espedientearen izapidetzeak aurrera darrai.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

